
   Тăван кил-çурт –

ачалăхри тĕнчеçĕм,

анне хĕвелĕм пулнă хĕрӳлли.

Эп ун тавра планета пек çӳренĕ

пурне те пĕлесле

ыйта-ыйта.



Çăлтăрĕсем те пулнă

сахал мар,

пӳрт кĕреки кĕрлетчĕ

кĕрсенче.

Ыр тăванах ку Ăртиван тесе

çул куркине кукаçипе ĕçетчĕç.



Канăçлăхне çухатнă кукамайăм

çӳлти чи çутă çăлтăрпа танашнă.

Вĕлтрен-тӳре ун аллинчех пулсан та

ик куç тулли

кулли çиçетчĕ ун.

Пĕр вырăн çеç çав тĕнчере

пуш-пушă,

атте текен çут çăлтăр ман пулман.

Анчах та,

ыттисем пит ăшăран-ши,

çитменлĕхе çакна

пачах туйман.



Çут çăлтăрсем

ӳкеççĕ,

çуралаççĕ...

Тĕнчем паян

пит хăвăрт сарăлать.

Мана унта

çавах та тăвăр,

çынсен тĕнчисене

çитесшĕн эп.

